
BAB 1 
 
 

PENDAHULUAN 
 
 

1.1  Pengenalan 
 
 
Penyeliaan pengajaran adalah usaha untuk memperkembangkan pengetahuan 
dan kemahiran guru dalam pengajaran dan pembelajaran  supaya pencapaian 
pelajar dapat dipertingkatkan lagi. Peningkatan prestasi pelajar adalah tujuan 
Bidang Keberhasilan Utama Negara (NKRA) maka tumpuan diberikan kepada 
kualiti guru dan kepemimpinan di sekolah. Justeru, penyeliaan pengajaran 
diperlukan untuk memastikan kecekapan dan keberkesanan pengajaran dan 
pembelajaran guru dalam bilik darjah. 
 
 
Penyeliaan pengajaran memerlukan tumpuan dan masa yang panjang kerana 
melibatkan penyeliaan pengajaran semua guru di sekolah. Oleh itu, tugas 
penyeliaan pengajaran tidak lagi dilaksanakan oleh pengetua sepenuhnya 
malah telah diagihkan kuasa dan tanggungjawab kepada guru penolong 
kanan, guru kanan mata pelajaran, ketua panitia dan guru cemerlang mata 
pelajaran.  Pengetua boleh mengarah dan menurun kuasa tugas pengurusan 
penyeliaan pengajaran kepada penolong kanan, guru kanan mata pelajaran 
dan guru berpengalaman (Shamsudin dan Kamarul Azmi, 2011; James Ang 
dan Ramiah, 2009; Shulman, Sullivan dan Glanz, 2008; Mohd Salleh Lebar, 
2000). 
 
 
Kajian ini akan memberi tumpuan khusus kepada tahap kompetensi penyeliaan 
pengajaran Guru Kanan Mata Pelajaran Teknik dan Vokasional (GKMPTV). Ini 
adalah kerana mata pelajaran di bawah bidang teknik dan vokasional seperti 
kemahiran hidup bersepadu, perdagangan, prinsip perakaunan, ekonomi asas 
dan Mata Pelajaran Vokasional (MPV) menyediakan pengetahuan dan 
kemahiran asas dalam bidang pekerjaan. Ini secara langsung menjadi sumber 
modal insan kepada pelajar yang menamatkan persekolahan Tingkatan Lima  
dan menjana ekonomi individu, masyarakat dan Negara. Selain itu, ianya 
selaras dengan hasrat untuk melahirkan modal insan bertaraf dunia dan 
berkemahiran tinggi untuk mencapai status negara berpendapatan tinggi di 
bawah Rancangan Malaysia Ke-10.  
 
 
Justeru, bagi mencapai matlamat menyediakan pengetahuan dan kemahiran 
asas dalam bidang pekerjaan, guru-guru bidang teknik dan vokasional perlu 
dibantu, dibimbing dan diselia untuk memastikan matlamat pengalaman 
pembelajaran mata pelajaran teknik dan vokasional tercapai. Maka, penyeliaan 
pengajaran perlu ada untuk memastikan peranan guru dilaksanakan 
(Sergiovanni dan Starratt, 2007) dan meningkatkan keberkesanan pengajaran 
dan pembelajaran dalam bilik darjah. Justeru, meningkatkan pengetahuan dan 

kemahiran pengajaran dan pembelajaran guru mata pelajaran teknik dan 
vokasional,  GKMPTV perlu memantapkan kompetensi penyeliaan pengajaran. 
 
 
Kompetensi Penyeliaan Pengajaran  
 
 
Kompetensi penyeliaan pengajaran merujuk kepada pengetahuan, kemahiran 
interpersonal dan kemahiran teknikal yang diperlukan oleh penyelia pengajaran 
untuk menguruskan penyeliaan secara klinikal (Glickman, Gordon dan Ross-
Gordon, 2010). GKMPTV perlu mempunyai kompetensi penyeliaan pengajaran 
untuk memantapkan pengajaran guru mata pelajaran teknik dan vokasional. Ini 
adalah kerana penyeliaan pengajaran adalah perkhidmatan yang disediakan 
kepada guru bertujuan untuk penambahbaikan pengajaran dan akhirnya, 
memberi faedah kepada pelajar (Oliva dan Pawlas, 2004).  Selain itu, 
penyeliaan pengajaran adalah suatu usaha yang dijalankan secara terancang 
yang dapat mempengaruhi dan memberi kesan terhadap tingkah laku 
pengajaran dan sekaligus meningkatkan mutu, pengetahuan dan kemahiran 
pengajaran guru dan meningkatkan pencapaian akademik pelajar sekolah 
(Shamsudin dan Kamarul Azmi,  2011).  
 
 
Penyeliaan pengajaran dilaksanakan oleh dua pihak yang diberi kuasa dan 
bertanggungjawab untuk melaksanakan penyeliaan pengajaran guru dalam 
bilik darjah. Pihak penyelia dalaman diketuai pengetua (Surat Pekeliling 
Ikhtisas Bilangan 3/1987) dan pihak penyelia luar adalah Ketua Nazir Sekolah 
atau Nazir Sekolah (Akta Pendidikan 1996; Akta 550), pihak Jabatan 
Pendidikan Negeri (JPN) dan Pejabat Pendidikan Daerah (PPD).  
Namun, tugas penyeliaan pengajaran dalaman oleh pengetua boleh diwakilkan 
pelaksanaannya oleh pengetua kepada penolong pengetua, ketua bidang dan 
guru mata pelajaran yang berpengalaman (Zepeda, 2007; Oliva dan Pawlas, 
2004; Azali, 2003). Kuasa dan kepertanggungjawaban penyelia pengajaran 
amat perlu untuk memastikan kewibawaan dan keberkesanan penyeliaan 
pengajaran. Pengagihan kuasa dan tanggungjawab penyeliaan pengajaran 
secara rasminya diberikan kepada Guru Kanan Mata Pelajaran (GKMP) 
mengikut bidang masing-masing sepertimana dalam Fail Meja Guru Kanan 
Mata Pelajaran (KPM, 2008). Justeru, bidang tugas penyeliaan pengajaran 
oleh GKMPTV adalah dalam bidang teknik dan vokasional di sekolah 
menengahnya. 
 
 
Penyeliaan pengajaran bermatlamat untuk pertumbuhan, perkembangan, 
interaksi, penyelesaian masalah tanpa cacat cela dan penglibatan  guru 
(Zepeda, 2007). Justeru, penyeliaan pengajaran memerlukan 
kepertanggungjawaban untuk membantu kebolehan dan keperluan amalan 
pengajaran guru menjadi lebih berkesan dan seterusnya menjadikan 
pembelajaran pelajar juga lebih berkesan (Sergiovanni dan Starrat, 2007). 
 
 
Objektif penyeliaan pengajaran yang utama ialah kawalan kualiti, 
pembangunan profesional dan motivasi guru (Shamsudin dan Kamarul Azmi, 

2011). Surat Pekeliling Ikhtisas Bilangan 3/1987: Penyeliaan Pengajaran dan 
Pembelajaran di dalam Kelas oleh Pengetua atau Guru Besar Sekolah 
bertarikh 11 November 1987 (KPM, 1987) menggariskan empat tujuan utama 
penyeliaan pengajaran dan pembelajaran di sekolah iaitu:  
 
 
a) Mempertingkat daya profesionalisme pengetua dan guru besar dan guru-

guru dalam melaksanakan kurikulum sekolah melalui proses pengajaran 
dan pembelajaran. 

b) Berkongsi pengetahuan dan pengalaman bagi meluaskan sumber 
maklumat kepada pengetua dan guru besar untuk memperbaiki proses 
pengajaran dan pembelajaran di sekolahnya. 

c) Memupuk, memelihara dan memperkukuh hubungan profesionalisme dan 
interaksi positif antara pengetua atau guru besar dengan guru, guru 
dengan guru dan guru dengan murid. 

d) Membantu guru menjalankan tugas harian dengan lebih berkesan dan 
membentuk sikap positif.  

 
 
Justeru, tujuan penyeliaan pengajaran hanya dapat dicapai jika pengajaran 
guru dan pembelajaran murid dapat diselia dan dibimbing secara berterusan 
oleh penyelia pengajaran. GKMPTV sebagai penyelia pengajaran perlu 
mempunyai kompetensi pengurusan penyeliaan pengajaran dari aspek 
pengetahuan, kemahiran interpersonal dan kemahiran teknikal supaya 
penyeliaan pengajaran dapat dilaksanakan secara berkesan.  
 
 
Selain itu, tujuan utama penyeliaan pengajaran di Malaysia adalah selaras 
dengan kehendak Standard Guru Malaysia (KPM, 2009) untuk memenuhi 
keperluan kompetensi profesional guru dan menghasilkan guru berkualiti tinggi. 
Tiga aspek utama yang ditekankan adalah amalan nilai profesionalisme 
keguruan; pengetahuan dan kefahaman; dan kemahiran pengajaran dan 
pembelajaran. Justeru, penyeliaan pengajaran yang berterusan perlu 
dilaksanakan oleh pihak tertentu untuk memastikan penambahbaikan 
pengajaran dan pembelajaran guru. 
 
 
Penyeliaan pengajaran yang berterusan melibatkan proses pengurusan. 
Pengurusan adalah proses merancang, mengorganisasi, memimpin dan 
mengawal daya usaha anggota organisasi dan menggunakan sumber-sumber 
lain organisasi bagi mencapai matlamat organisasi yang telah ditetapkan 
(Kinicki dan Williams, 2011; Robbins dan DeCenzo, 2007; Stoner, Freeman 
dan Gilbert JR., 1995). Oleh itu, GKMPTV menggunakan proses pengurusan 
dalam melaksanakan penyeliaan pengajaran seperti merancang dan 
mengorganisasi penyeliaan pengajaran; memerhati, membimbing dan menilai 
pengajaran guru mata pelajaran teknik dan vokasional dalam bilik darjah untuk 
meningkatkan prestasi pengajaran guru dan meningkatkan pencapaian 
akademik pelajar.  
Dapatan kajian lepas (Shariffah Sebran Jamila, 2012; Barnes, Camburn, 
Sanders dan Sebastian, 2010; Kaiser dan Kuechler, 2008; Garet, Porter, 
Desimone, Birman dan Kwang Suk Yoon, 2001) menunjukkan keberkesanan 

program perkembangan profesional mempunyai hubungan dengan kompetensi 
penyeliaan pengajaran. Manakala, dapatan kajian lepas (Angela Choi, 2011; 
Hoadley, Christie dan  Ward, 2009; Coldren dan Spillane, 2007; Dlamini, 2004) 
menunjukkan kepemimpinan pengajaran mempunyai hubungan dengan 
kompetensi penyeliaan pengajaran.  
 
 
Pelaksanaan Program Perkembangan Profesional Pengajaran dan 
Pembelajaran (PdP) 
 
 
Perkembangan profesional adalah aktiviti yang dirancang untuk memberi 
sumbangan ke arah kecekapan pengajaran guru (Mohd Salleh Lebar, 2000). 
Perkembangan profesional adalah proses yang dibentuk bagi meningkatkan 
pengetahuan, kemahiran dan sikap pendidik untuk penambahbaikan 
pembelajaran murid dan kemajuan pendidikan sebagai profesion (Quah, 2011). 
Glickman et al. (2010) pula menyatakan perkembangan profesional adalah 
pengalaman yang meningkatkan pengetahuan guru, penghargaan, kemahiran 
dan pemahaman dalam bidang tugas. Ringkasnya, perkembangan profesional 
adalah merujuk kepada latihan, kursus, seminar atau aktiviti-aktiviti yang boleh 
meningkatkan pengetahuan dan kemahiran serta nilai GKMPTV dalam 
penyeliaan pengajaran secara berterusan. 
 
 
Justeru, GKMPTV juga adalah guru mata pelajaran yang perlu menghadiri 
program perkembangan profesional untuk peningkatan pengajaran dan 
pembelajaran dalam bilik darjah. Ini adalah kerana pengetahuan dan 
kemahiran yang diperoleh meningkatkan kompetensi penyelia pengajaran dan 
memenuhi keperluan guru mata pelajaran berdasarkan kajian lepas (Shariffah 
Sebran Jamila, 2012; Barnes et al., 2010; Kaiser dan Kuechler, 2008; Garet et 
al., 2001).  
 
 
Program perkembangan profesional pengajaran dan pembelajaran yang 
dihadiri oleh GKMPTV perlulah dilaksanakan secara berkesan dan bermanfaat. 
Garet et al. (2001) menyatakan perkembangan profesional  yang dilaksanakan 
perlu mempunyai dua ciri iaitu ciri teras dan ciri struktur. Ciri teras terdiri 
daripada pengetahuan kandungan mata pelajaran, pembelajaran aktif dan 
aktiviti pembelajaran. Ciri teras mempunyai pengaruh positif yang berkesan 
untuk meningkatkan pengetahuan dan kemahiran. Selain itu, ciri teras memberi 
perubahan dalam amalan penyeliaan pengajaran. Menurut Garet et al. (2001) 
lagi, ciri struktur pula terdiri daripada bentuk aktiviti, penglibatan dan tempoh 
masa pelaksanaan perkembangan profesional untuk mempengaruhi 
pembelajaran guru.  
 
 
Justeru, pelaksanaan program perkembangan profesional pengajaran dan 
pembelajaran yang telah dihadiri oleh GKMPTV dijangkakan dapat 
meningkatkan kompetensi penyeliaan pengajaran. Seterusnya, GKMPTV 
dapat membantu dan membimbing pengajaran dan pembelajaran guru mata 
pelajaran teknik dan vokasional. Namun, GKMPTV perlu menjadi pemimpin 

yang berkesan untuk mempengaruhi tingkah laku guru mata pelajaran teknik 
dan vokasional.  
 
 
Amalan Kepemimpinan Pengajaran 
 
Kepemimpinan pengajaran adalah tindakan dan aktiviti yang dilaksanakan oleh 
pemimpin sekolah bagi memantapkan proses pengajaran dan pembelajaran 
(James Ang dan Ramiah, 2009). Satu daripada tugas utama pemimpin 
pengajaran adalah penyeliaan pengajaran. Justeru, penyelia pengajaran yang 
berkesan harus menunjukkan ciri-ciri kepemimpinan (Oliva dan Pawlas, 2004) 
kerana tugas penyeliaan pengajaran berhubung dengan guru-guru lain dan 
pentadbir.  
 
 
Ringkasnya, kepemimpinan pengajaran yang sering diamalkan di sekolah oleh 
pemimpin pengajaran adalah mendefinisi matlamat sekolah, mengurus 
program pembelajaran dan membentuk iklim pembelajaran (Hallinger, 2011). 
Maka, GKMPTV adalah pemimpin pengajaran yang melaksanakan amalan 
kepemimpinan pengajaran terhadap guru mata pelajaran bidang teknik dan 
vokasional. 
 
 
Guru Kanan Mata Pelajaran Teknik dan Vokasional (GKMPTV) 
 
 
Guru Kanan Mata Pelajaran Teknik dan Vokasional (GKMPTV) merupakan 
guru berpengalaman yang dilantik oleh Jabatan Pelajaran Negeri (JPN) dan 
bertanggungjawab kepada pengetua untuk memimpin, membimbing, 
menyelaras dan menyelia segala aktiviti kurikulum, kokurikulum, pengurusan 
dan tugas-tugas lain yang berkaitan dengan bidang teknik dan vokasional.  
 
 
Dalam kajian ini, GKMPTV merujuk kepada guru berpengalaman dan pakar 
dalam mata pelajaran bidang teknik dan vokasional yang berperanan sebagai 
penyelia pengajaran kepada guru mata pelajaran teknik dan vokasional. 
GKMPTV berperanan sebagai penyelia pengajaran kerana menjadi rujukan 
kurikulum oleh guru-guru, membimbing guru-guru dalam pengajaran dan 
sebagai pemimpin pengajaran. Menurut Oliva (2001), mana-mana pegawai 
yang membantu guru memperbaiki kurikulum dan pengajaran adalah dikenali 
sebagai penyelia pengajaran walaupun ianya sebahagian kecil daripada 
tanggungjawabnya. Beach dan Reinhartz (2000) pula menyatakan mana-mana 
individu yang bekerja dengan guru untuk meningkatkan prestasi pembelajaran 
pelajar melalui penambahbaikan pengajaran dikenali sebagai penyelia 
pengajaran.  
Dari aspek penyeliaan pengajaran, GKMPTV adalah pengurus pertengahan 
yang berhubung terus dengan pengetua sebagai pengurus atasan dan guru 
mata pelajaran bidang teknik dan vokasional sebagai pengurus bawahan. Ini 
kerana, pengurus pertengahan bertanggungjawab melaksanakan polisi dan 
perancangan daripada pengurus atasan; mengenalpasti masalah dan 

mengesyorkan penyelesaian masalah; menyelaras tugas-tugas pengurus 
bawahan (Ranjit Singh Malhi, 2006).   
 
 
Ringkasnya, GKMPTV adalah pengurus pertengahan yang diberi kuasa dan 
tanggungjawab untuk memimpin guru mata pelajaran dalam bidang teknik dan 
vokasional untuk mencapai matlamat sekolah. Justeru, GKMPTV perlu 
mempunyai pengetahuan, kemahiran interpersonal dan kemahiran teknikal 
untuk mempengaruhi tingkah laku guru ke arah peningkatan pengajaran dan 
pembelajaran yang berkesan.  
 
 
1.2 Pernyataan Masalah 
 
 
Dapatan kajian lepas menunjukkan tugas penyeliaan pengajaran kurang 
dilaksanakan oleh pengetua sekolah kerana kesibukan tugas pengetua dalam 
bidang pentadbiran (Wanzare, 2012; Hoadley et al., 2009; Shulman et al., 
2008). Justeru, tugas penyeliaan pengajaran diagihkan kepada guru penolong 
kanan (Bity Salwana, Ahmad Basri, Ramlee Mustapha dan Mohammed Sani, 
2010; Surat Pekeliling Ikhtisas Bilangan 3/1987, KPM, 1987). Namun, 
kesibukan tugas guru penolong kanan menyebabkan tugas penyeliaan 
pengajaran diserahkan kepada guru yang berpengalaman terutama guru 
kanan mata pelajaran (Wanzare, 2012; Bity Salwana et  al., 2010; Palandra, 
2010; Hoadley et al., 2009; Fail Meja Guru Kanan Mata Pelajaran, KPM, 2008). 
Justeru, tugas penyeliaan pengajaran di sekolah menengah juga diserahkan 
kepada GKMPTV dalam bidang teknik dan vokasional tanpa pengecualian. 
 
 
Berdasarkan senario di atas, permasalahan timbul apabila GKMPTV kurang 
pengetahuan dan kemahiran dari aspek penyeliaan pengajaran berdasarkan 
maklumat tinjauan awal daripada temu bual tidak berstruktur dengan lapan 
orang GKMPTV sekolah menengah di Kuala Lumpur dan lima orang GKMPTV 
sekolah menengah di Selangor. Namun,  program perkembangan profesional 
yang khusus tentang penyeliaan pengajaran mata pelajaran bidang teknik dan 
vokasional masih belum diadakan kepada GKMPTV sekolah menengah di 
Kuala Lumpur dan GKMPTV sekolah menengah di Selangor. 
 
 
Permasalahan GKMPTV ini disokong dengan pengakuan daripada Penolong 
Pengarah Mata Pelajaran Teknik dan Vokasional di Jabatan Pendidikan Negeri 
Wilayah Persekutuan Kuala Lumpur (JPNWPKL)  dan Jabatan Pendidikan 
Negeri Selangor (JPNS) bahawa latihan perkembangan profesional yang 
khusus tentang pengurusan penyeliaan pengajaran GKMPTV belum 
dilaksanakan dalam tempoh lima tahun kebelakangan ini berdasarkan Laporan 
Tahunan Perkembangan Staf GKMPTV (KPM, 2011b; 2011c). Menurut 
Penolong Pengarah Teknik dan Vokasional (JPNS) pula, kebiasaannya kursus 
perkembangan profesional kepada GKMPTV menekankan kepada pengurusan 
seperti pengurusan panitia dan pengurusan fail.  

Permasalahan GKMPTV ini diperkukuhkan lagi dengan Laporan Tahunan 
Kementerian Pelajaran Malaysia (KPM, 2011a; 2010b) dan Laporan Tahunan 
Kementerian Pendidikan Malaysia (KPM, 2014; 2013a; 2012b) bahawa latihan 
perkembangan profesional yang khusus tentang pengurusan penyeliaan 
pengajaran hanya dilaksanakan oleh Jabatan Pendidikan Negeri Terengganu 
(JPNT) pada tahun 2010 manakala lain-lain JPN tidak melaksanakannya. 
Jabatan Pendidikan Negeri Terengganu (JPNT) telah melaksanakan kursus 
penyeliaan pengajaran kepada pentadbir, pegawai JPN, pegawai Pejabat 
Pendidikan Daerah (PPD) dan  guru (KPM, 2010b).  Kursus penyeliaan 
pengajaran oleh JPNT dilaksanakan secara kolaborasi dengan Jemaah Nazir 
dan Jaminan Kualiti (JNJK) Negeri Terengganu bermatlamat untuk 
meningkatkan keberkesanan PdP guru dan peningkatan pencapaian pelajar 
(KPM, 2010b).  
 
 
Namun, permasalahan menjadi kritikal apabila tiada program atau latihan 
perkembangan profesional yang khusus tentang penyeliaan pengajaran 
kepada GKMPTV  dilaksanakan di semua 16 Jabatan Pendidikan Negeri iaitu 
JPN WPKL, JPN Selangor, JPN Negeri Sembilan, JPN Melaka, JPN Johor, 
JPN Pahang, JPN Kelantan,JPN Terengganu, JPN Kedah, JPN Perlis, JPN 
Pulau Pinang, JPN Perak, JPN WP Putrajaya, JPN WP Labuan, JPN Sabah 
dan JPN Sarawak dari tahun 2011 hingga 2014 (KPM, 2014; 2013a; 2012b; 
2011a). 
 
 
Selain itu, hanya terdapat satu sahaja kursus penyeliaan berkesan yang 
ditawarkan kepada pengetua, guru besar, guru penolong kanan, penyelia 
petang dan ketua panitia oleh Institut Aminuddin Baki (IAB) (KPM, 2012). 
Justeru, penyelia pengajaran perlu menghadiri kursus perkembangan 
profesional untuk meningkatkan kompetensi penyeliaan pengajaran (Jenkins 
dan Rogers, 2010; Kaiser dan Kuechler, 2007; Zepeda, 2007; Oliva dan 
Pawlas, 2004).  
 
 
Delegasi kuasa penyeliaan pengajaran daripada Pengetua menyebabkan 
GKMPTV perlu melaksanakan amalan kepemimpinan pengajaran dalam 
bidangnya iaitu teknik dan vokasional. Namun, pemimpin pengajaran seringkali 
menghadapi tanggapan negatif daripada guru tentang penyeliaan pengajaran 
yang bertujuan mencari kesalahan dan  guru berpengalaman kurang yakin 
akan kewibawaan penyelia pengajaran (Shamsudin dan Kamarul  Azmi, 2011; 
Shulman et al., 2008).   
 
 
Amalan kepemimpinan pengajaran yang dilaksanakan oleh  penyelia 
pengajaran bukan sahaja gagal memotivasikan guru malah menghalang 
peningkatan kompetensi penyeliaan pengajaran (Wanzare, 2012; Shulman et 
al., 2008). Namun, dapatan kajian lepas (Angela Choi, 2011; Hoadley et al., 
2009; Coldren dan Spillane, 2007; Dlamini, 2004) menunjukkan kepemimpinan 
pengajaran mempunyai pengaruh dengan pengetahuan dan kemahiran 
penyelia pengajaran. Justeru, kajian tentang pengaruh amalan kepemimpinan 

pengajaran dengan kompetensi penyeliaan pengajaran GKMPTV perlu 
dilakukan untuk menentukan kebenaran kepada permasalahan ini.   
 
 
Rentetan itu, daripada tinjauan awal melalui temu bual terhadap lapan orang 
GKMPTV di sekolah menengah Kuala Lumpur dan lima orang GKMPTV di 
sekolah menengah Selangor, penyelidik mendapati terdapat beberapa 
permasalahan tentang penyeliaan pengajaran GKMPTV yang kerap 
diperkatakan. Permasalahan tersebut adalah kurang pengetahuan dan 
kemahiran tentang kandungan mata pelajaran guru yang diselia; kurang 
kemahiran interpersonal semasa penyeliaan klinikal; penyeliaan pengajaran 
dilaksanakan berdasarkan pengalaman GKMPTV sebagai guru mata pelajaran 
yang pernah diselia, tiada latihan perkembangan profesional yang khusus 
tentang penyeliaan pengajaran dan anggapan negatif guru terhadap 
kewibawaan GKMPTV sebagai pemimpin pengajaran bidang teknik dan 
vokasional. 
 
 
Namun, kewujudan permasalahan penyeliaan pengajaran GKMPTV 
berdasarkan dapatan kajian lepas, Laporan Tahunan KPM (KPM, 2014; 2013a; 
2012b; 2011a; 2010b), Laporan Perkembangan Staf GKMPTV Tahunan (KPM, 
2011b; 2011c) dan tinjauan awal masih belum dapat disahkan kebenarannya. 
Selain itu, kewujudan permasalahan penyeliaan pengajaran GKMPTV adalah 
merujuk kepada keseluruhan GKMPTV di Malaysia. Maka kajian ini perlu 
dilakukan dan akan memfokuskan permasalahan GKMPTV di sekolah 
menengah dari aspek tahap kompetensi penyeliaan pengajaran dan 
pengaruhnya dengan pelaksanaan program perkembangan profesional 
pengajaran dan pembelajaran yang telah dihadiri dan amalan kepemimpinan 
pengajaran. 
 
 
1.3  Objektif  Kajian 
 
 
Objektif umum kajian ini adalah untuk menentukan pengaruh faktor-faktor 
dengan kompetensi penyeliaan pengajaran GKMPTV di sekolah menengah. 
Objektif khusus kajian ini adalah seperti berikut:  
 
a) Mengenal pasti tahap kompetensi penyeliaan pengajaran daripada 

persepsi GKMPTV di sekolah menengah. 
b) Mengenal pasti tahap kompetensi penyeliaan pengajaran GKMPTV di 

sekolah menengah dari persepsi guru mata pelajaran teknik dan 
vokasional (GMPTV). 

c) Membandingkan tahap kompetensi penyeliaan pengajaran GKMPTV dari 
persepsi GKMPTV dan persepsi GMPTV. 

d) Mengenal pasti sama ada terdapat perbezaan tahap kompetensi 
penyeliaan pengajaran yang signifikan berdasarkan faktor demografi 
GKMPTV. 

e) Mengenal pasti tahap pelaksanaan program perkembangan profesional 
pengajaran dan pembelajaran yang dihadiri oleh GKMPTV. 

f) Mengenal pasti tahap amalan kepemimpinan pengajaran GKMPTV di 
sekolah menengah.  

g) Menentukan hubungan antara faktor demografi, pelaksanaan program 
perkembangan profesional pengajaran dan pembelajaran dan amalan 
kepemimpinan pengajaran dengan tahap kompetensi penyeliaan 
pengajaran GKMPTV di sekolah menengah. 

h) Menentukan peramal (faktor demografi, pelaksanaan program 
perkembangan profesional pengajaran dan pembelajaran dan amalan 
kepemimpinan pengajaran) bagi kompetensi penyeliaan pengajaran 
GKMPTV di sekolah menengah.  

i) Mengenal pasti masalah yang dihadapi oleh GKMPTV terhadap 
kompetensi penyeliaan pengajaran, pelaksanaan program perkembangan 
profesional pengajaran dan pembelajaran yang telah dihadiri dan amalan 
kepemimpinan pengajaran. 

j) Mengenal pasti cadangan daripada GKMPTV untuk mengatasi masalah-
masalah yang dikemukakan. 

 
 
1.3 Soalan Kajian 
 

 
a) Apakah tahap kompetensi penyeliaan pengajaran GKMPTV dari persepsi 

GKMPTV? 
b) Apakah tahap kompetensi penyeliaan pengajaran GKMPTV dari persepsi 

GMPTV? 
c) Adakah terdapat perbezaan yang signifikan antara tahap kompetensi 

penyeliaan pengajaran GKMPTV dari persepsi GKMPTV dan persepsi 
GMPTV?  

d) Adakah terdapat perbezaan yang signifikan dalam tahap kompetensi 
penyeliaan pengajaran berdasarkan faktor demografi? 

e) Apakah tahap pelaksanaan program perkembangan profesional 
pengajaran dan pembelajaran yang telah dihadiri GKMPTV?  

f) Apakah tahap amalan kepemimpinan pengajaran GKMPTV di sekolah 
menengah?   

g) Adakah terdapat hubungan yang signifikan antara tahap kompetensi 
penyeliaan pengajaran persepsi  GKMPTV dengan faktor demografi, 
tahap pelaksanaan program perkembangan profesional pengajaran dan 
pembelajaran yang telah dihadiri GKMPTV dan tahap amalan 
kepemimpinan pengajaran GKMPTV? 

h) Sejauhmanakah pengaruh setiap pembolehubah bebas, (1) faktor 
demografi, (2) pelaksanaan program perkembangan profesional, dan (3) 
amalan kepemimpinan pengajaran terhadap tahap kompetensi penyeliaan 
pengajaran GKMPTV secara keseluruhan atau setiap komponen dimensi? 

i) Apakah masalah yang dihadapi oleh GKMPTV dalam melaksanakan 
penyeliaan pengajaran dari aspek kompetensi penyeliaan pengajaran, 
pelaksanaan program perkembangan profesional pengajaran dan 
pembelajaran yang telah dihadiri dan amalan kepemimpinan pengajaran? 

j) Apakah cadangan GKMPTV untuk mengatasi masalah yang wujud? 

1.5  Kepentingan Kajian 
 
 
Kajian ini dijangka memberi maklumat tentang tahap kompetensi penyeliaan 
pengajaran GKMPTV dari persepsi GKMPTV dan guru mata pelajaran bidang 
teknik dan vokasional. Kajian ini juga dijangka memberi maklumat tentang 
pengaruh faktor demografi seperti tempoh pengalaman mengajar, tempoh 
pengalaman sebagai GKMPTV dan tempoh pengalaman penyeliaan 
pengajaran terhadap tahap kompetensi GKMPTV; tahap pelaksanaan program 
perkembangan profesional pengajaran dan pembelajaran yang telah dihadiri 
oleh GKMPTV; dan tahap amalan kepemimpinan pengajaran GKMPTV;  dan 
hubungan antara  tahap pelaksanaan program perkembangan profesional 
pengajaran dan pembelajaran dan tahap amalan kepemimpinan pengajaran 
GKMPTV dengan tahap kompetensi penyeliaan pengajaran GKMPTV di 
sekolah menengah.  
 
 
Dapatan kajian boleh dijadikan panduan kepada GKMPTV di sekolah 
menengah untuk meningkatkan tahap kompetensi penyeliaan pengajaran 
dalam melaksanakan tugas penyeliaan pengajaran mata pelajaran teknik dan 
vokasional. Dapatan kajian juga boleh dijadikan panduan kepada pihak 
pentadbir  seperti Bahagian Pendidikan Teknik dan Vokasional, Kementerian 
Pendidikan Malaysia, Unit Kurikulum JPNWPKL, JPNS dan Jemaah Nazir dan 
Jaminan Kualiti (JNJK)  tentang pembolehubah bebas peramal (demografi, 
pelaksanaan program perkembangan profesional pengajaran dan 
pembelajaran yang telah dihadiri dan amalan kepemimpinan pengajaran) yang 
paling mempengaruhi tahap kompetensi penyeliaan pengajaran GKMPTV di 
sekolah menengah. Ini termasuklah merangka kursus yang berkaitan 
penyeliaan pengajaran dan kepemimpinan pengajaran ke arah meningkatkan 
kompetensi dan keberkesanan penyeliaan pengajaran.  
 
 
Dapatan kajian juga boleh dijadikan panduan kepada pihak JPNWPKL dan 
JPNS untuk mengenalpasti masalah-masalah yang wujud dan 
mempertimbangkan cadangan-cadangan untuk mengatasi masalah-masalah 
yang dikemukakan oleh GKMPTV dari aspek kompetensi penyeliaan 
pengajaran; pelaksanaan program perkembangan profesional pengajaran dan 
pembelajaran; dan amalan kepemimpinan pengajaran.  Selain itu, dapatan 
kajian juga boleh menjadi sandaran dalam agenda pengurusan penyeliaan 
pengajaran GKMPTV. Akhir sekali diharapkan dapatan kajian dapat 
menyumbang kepada perkembangan teori, ilmu dan amalan penyeliaan 
pengajaran. 

1.6  Batasan Kajian 
 
 
Kajian ini hanya melibatkan GKMPTV dan guru mata pelajaran teknik dan 
vokasional di sekolah menengah Wilayah Persekutuan Kuala Lumpur dan 
Selangor. Sampel GKMPTV dan guru mata pelajaran teknik dan vokasional di 
sekolah menengah yang sama juga dilibatkan dalam kajian ini. Ini adalah untuk 
mengelakkan bias dan mendapatkan data yang lebih mantap tentang persepsi 
guru mata pelajaran teknik dan vokasional terhadap tahap kompetensi 
penyeliaan pengajaran GKMPTV di sekolah menengah yang sama. Selain itu, 
mendapatkan data tentang persepsi guru mata pelajaran teknik dan vokasional 
terhadap tahap pelaksanaan program perkembangan profesional pengajaran 
dan pembelajaran GKMPTV dan tahap amalan kepemimpinan pengajaran 
GKMPTV.  
 
 
Kajian tahap kompetensi penyeliaan pengajaran GKMPTV adalah terbatas 
kepada persepsi GKMPTV dan GMPTV kerana melibatkan ramai responden 
dalam masa yang singkat. Selain itu,  ukuran persepsi tahap kompetensi 
penyeliaan pengajaran juga telah banyak dilaksanakan oleh penyelidik-
penyelidik kajian kompetensi penyeliaan pengajaran yang lepas (Shariffah 
Sebran Jamila, 2012; Angela Choi, 2011; Barnes et al., 2010; Hoadley et al., 
2009; Kaiser dan Kuechler, 2008; Coldren dan Spillane, 2007; Dlamini, 2004; 
Garet et al., 2001).     
 
 
Aspek kompetensi penyeliaan pengajaran GKMPTV adalah terbatas kepada 
elemen kompetensi yang meliputi pengetahuan profesional, kemahiran 
interpersonal  dan kemahiran teknikal. Oleh itu, kompetensi pengetahuan 
profesional adalah dari aspek pengajaran dan pembelajaran. Kompetensi 
interpersonal pula adalah dari aspek komunikasi dan tingkah laku; dan 
kompetensi kemahiran teknikal pula adalah dari aspek pelaksanaan penyeliaan 
pengajaran secara klinikal berdasarkan Carta Aliran Pemantauan dan 
Pencerapan Guru (KPM, 2008).  
 
 
Pelaksanaan program perkembangan profesional pengajaran dan 
pembelajaran yang dihadiri GKMPTV adalah berdasarkan Model Penilaian 
Empat Peringkat (Kirkpatrick, 1998) dan Model Penilaian Perkembangan 
Profesional Guskey (2002) dari aspek reaksi peserta iaitu penyampaian 
penceramah, kandungan kursus, kemudahan fizikal dan  manfaat kursus. 
Manakala, amalan kepemimpinan pengajaran GKMPTV adalah berdasarkan 
Rangka Kerja Konseptual Skala Ukuran Pengurusan Pengajaran Pengetua 
(Hallinger, 2011). Terdapat 10 amalan fungsi kepemimpinan pengajaran iaitu 
menentukan matlamat panitia; menyebarkan matlamat panitia; menyelaras 
kurikulum; menyelia dan menilai pengajaran; mengawasi kemajuan pelajar; 
penjagaan waktu mengajar; pengukuhan usaha guru; pemberian insentif 
kepada pelajar; menggalakkan perkembangan profesional; dan sokongan 
dalam aktiviti pengajaran. 

1.7  DEFINISI ISTILAH 
 
 
Berikut adalah definisi, terma dan pembolehubah-pembolehubah yang akan 
digunakan dalam kajian ini. 
 
 
1.7.1  Kompetensi Penyeliaan Pengajaran 
 
 
Kompetensi penyeliaan pengajaran merujuk kepada pengetahuan, kemahiran 
interpersonal dan kemahiran yang diperlukan untuk keberkesanan penyeliaan 
pengajaran (Glickman et al. 2010). Dalam kajian ini, kompetensi penyeliaan 
pengajaran meliputi dimensi pengetahuan profesional pengajaran dan 
pembelajaran, kemahiran interpersonal dan kemahiran teknikal GKMPTV di 
sekolah menengah.  
 
 
1.7.1.1  Pengetahuan Profesional Pengajaran dan Pembelajaran 
 
 
Pengetahuan profesional bermaksud pengetahuan tentang sesuatu perkara 
yang disusuli dengan tindakan untuk menarik pembelajaran pelajar (Dickson, 
2007). Dalam kajian ini, pengetahuan profesional merujuk kepada tahap 
pengetahuan GKMPTV tentang aspek-aspek pengajaran dan pembelajaran 
seperti perancangan, penyampaian dan penilaian yang dinilai semasa 
penyeliaan pengajaran guru.  
 
 
1.7.1.2  Kemahiran Interpersonal 
 
 
Kemahiran interpersonal merujuk kepada hubungan individu dengan individu 
lain atau kumpulan untuk memastikan sesuatu tugas dilaksanakan (Kinicki, 
2011). Dalam kajian ini, tahap kemahiran interpersonal adalah dari aspek 
komunikasi dan tingkah laku GKMPTV berinteraksi dengan guru mata 
pelajaran bidang teknik dan vokasional semasa penyeliaan pengajaran.  
 
 
1.7.1.3  Kemahiran Teknikal 
 
 
Kemahiran teknikal adalah kebolehan untuk menggunakan pengetahuan atau 
kepakaran dalam bidang khusus individu untuk menentukan apa yang harus 
dilakukan terhadap alatan, prosedur dan teknik (Robbins dan Decenzo, 2007). 
Dalam kajian ini, kemahiran teknikal GKMPTV adalah merujuk kepada tahap 
kemahiran melaksanakan kaedah penyeliaan klinikal melalui tiga peringkat 
pemantauan iaitu peringkat sebelum pemantauan, peringkat semasa 
pemantauan dan peringkat selepas pemantauan berdasarkan Carta Aliran 
Pemantauan dan Pencerapan Guru (KPM, 2008).  

1.7.2  Demografi GKMPTV 
 
 
Dalam kajian ini, demografi GKMPTV adalah merujuk kepada pengalaman 
mengajar, pengalaman memegang jawatan sebagai GKMPTV dan 
pengalaman penyeliaan pengajaran terhadap guru bidang teknik dan 
vokasional.  
 
 
1.7.3  Pelaksanaan Program Perkembangan Profesional Pengajaran dan 

Pembelajaran 
 
 
Perkembangan profesional bermaksud sebarang bentuk latihan yang 
meningkatkan pengetahuan, penghargaan, kemahiran dan pemahaman dalam 
kerjaya kepada guru (Glickman et. al, 2010). Dalam kajian ini, pelaksanaan 
program perkembangan profesional pengajaran dan pembelajaran merujuk 
kepada tahap persetujuan terhadap pelaksanaan program latihan khusus 
tentang pengajaran dan pembelajaran yang pernah dihadiri oleh GKMPTV. 
Tahap persetujuan pelaksanaan program perkembangan profesional khusus 
tentang pengajaran dan pembelajaran yang dihadiri GKMPTV diperoleh dari 
skor keseluruhan empat aspek reaksi peserta yang dinilai iaitu penyampaian 
penceramah, kandungan kursus, kemudahan fizikal dan  manfaat kursus. 
 
 
1.7.4  Amalan Kepemimpinan Pengajaran 
 
 
Kepemimpinan pengajaran adalah segala tindakan dan aktiviti yang 
dilaksanakan oleh pemimpin sekolah bagi memantapkan proses pengajaran 
dan pembelajaran di sekolahnya (James Ang dan Ramiah, 2009). Dalam kajian 
ini, kepemimpinan pengajaran adalah merujuk kepada amalan kepemimpinan 
pengajaran yang kerap dilaksanakan oleh GKMPTV untuk meningkatkan 
pengajaran guru, pencapaian pembelajaran pelajar dan seterusnya mencapai 
matlamat sekolah berkesan. Skor keseluruhan kekerapan amalan 
kepemimpinan pengajaran diperoleh daripada penilaian tiga dimensi utama 
kepemimpinan pengajaran iaitu mendefinisi matlamat, mengurus program 
pengajaran dan membentuk  iklim pembelajaran positif. 

5. Kajian menentukan peramal (faktor demografi, pelaksanaan program 
perkembangan profesional PdP dan amalan kepemimpinan 
pengajaran) bagi kompetensi penyeliaan pengajaran GKMPTV di 
sekolah menengah negeri lain. 

6. Kajian masalah dan cadangan tentang penyeliaan pengajaran 
daripada GKMPTV di sekolah menengah negeri lain. 

